Flitse van die Algemene Sinode 2012 – Groeteboodskap van die Igreja Presbiteriana do Brasil (Presbiteriaanse Kerk van Brasilië).

Die GKSA het ook ekumeniese kontak gemaak met die Presbiteriaanse Kerk van Brasilië. 'n Groeteboodskap is voorgedra deur prof Davi Charles Gomes, rektor van die Andrew Jumper Nagraadse Teologiese Skool van die Mackenzie Universiteit in São Paulo.

Prof  Davi Charles Gomes lewer sy groeteboodskap

Hierdie Kerk, met Portugees as voertaal, het die “Vyf Sola's”
 van die Hervorming as grondslag. Hulle het tans by die miljoen lidmate en toon 'n gemiddelde jaarlikse groei van tussen die sewe en agt persent. Verder spandeer hulle vyftig persent van hulle inkomste aan sending/evangelisasie. Hulle bedieningsveld in Afrika is tans die voormalige Portugese gebiede, Mosambiek en Angola. Dit is eintlik 'n logiese stap, aangesien die portugese taal steeds 'n lingua franca in hierdie lande is. 

Hierna is ds L Morais van dieselfde Kerk aan die woord gestel. Hy sluit af met 'n gebed in Portugees, wat prof Gomes dadelik en flink in Engels getolk het. Ons kan beslis van hierdie Kerk leer, veral in die lig van die “Omkeerstrategie”
 wat deur die Sinode aanvaar is. 

Ds L Morais van 
die   Igreja 
Presbiteriana do         
Brasil aan die 
woord. Hier 
spreek hy die 
groetseën uit in 
Portugees.

Besef ons altyd dat die eerste blootstelling van Suidelike Afrika aan die Christendom juis deur Portugese was? Wanneer die ontdekkingsreisigers 'n ongekarteerde gebied bereik het, het hulle 'n padrão
 langs die kus opgerig om die grondgebied te eis in die naam van Christus en Portugal. Sulke padrão's is langs die suiderafrikaanse kus opgerig deur Bartholomeu Dias
, wat die seeweg om die Kaap ontdek het en Vasco da Gama
 wat die seeweg na Indië ontdek het. Op die foto regs is 'n replika van Vasco da Gama se kruis wat hy in 1497 geplant het op 'n heuwel bokant die strand by Kaappunt waar die Portugese aan land gegaan het.

Op 6 April 1652 land Jan van Riebeeck aan die Kaap om 'n halfweg-stasie na Oos-Indië  te stig. Die regulasies aan van Riebeeck was dat alle verrigtinge met 'n voorgeskrewe gebed geopen moes word
. So bid hy dan ook met sy landing: ---sijnde Uwe gereformeerde Christelijcke Lere metter tijt mochte voortgeplant ende verbreyt worden, tot uwes H. Naems loff ende Eere ---. Hierdie gebed was ongelukkig godsdiens vermeng met sakebelange en politiek soos dit ook die geval was met die  padrão's van die Portugese. 

Die vraag is in hoeverre ons in hierdie land bygedra het tot die uitbreiding van die gereformeerde leer in Afrika? Is ons nie ook maar verlam in hierdie opsig vanweë ons dubbele agenda's nie? Was dit nie maar ook Jesus Christus plus iets anders of eerder iets anders plus Christus nie? Mag die HERE ons bekeer van ons tweeslagtigheid en mag ons terugkeer na die Sola's van die Hervorming, waarvan een “deur Christus alleen” is.

Is van Riebeeck se gebed dan tog verhoor? Die afgelope Sinode het getoon dat die HERE selfs in Portugees die gereformeerde leer in Afrika kan uitdra! Ons het dan altyd gedink Portugees is die taal van die Rooms Katolieke.

Bylaag

BESKRYWINGSPUNT VANAF STREEKSINODE VRYSTAAT EN KWAZULU-NATAL
OMKEERSTRATEGIE

1. Agtergrond:
Die Kerkraad van die Gereformeerde kerk Frankfort het tydens sy vergadering van 13 September 2011 oor die dalende tendens in lidmaat getalle in klassis Oos-Vrystaat en die kerke in Suid-Afrika in die algemeen gehandel, en het die volgende beskrywingspunt aan die Klassis Oos-Vrystaat voorgelê, wat dit na die Streeksinode Vrystaat en KwaZulu-Natal deurgestuur het, wat dit hiermee na verwerking deurstuur na die Algemene Sinode:

2. Uiteensetting:
2.1. Dalende lidmaat getalle in klassis Oos-Vrystaat en die GKSA die afgelope 40 jaar.
In 1971 was daar 104 000 lidmate in die GKSA. Hiervan was 40 000, of 38% dooplidmate. Tans is daar tussen 80 000 en 90 000 lidmate. Hiervan is 63 000 lidmate van die ou Afrikaanse Gereformeerde kerke. Hierdie gemeentes se getalle het dus gedaal van 104 000 na 63 000, d.w.s. byna 40 %. Van hierdie getal is daar minder as 10 000 dooplidmate, d.w.s. 16% teenoor 38% in 1971.
Die klassis se lidmate het sedert 1971 met 31% gedaal , teenoor die kerkverband se byna 40%,ten spyte van die bevolkingsverskuiwing na stede. Sommige gemeentes het te klein geword om selfonderhoudend te wees en ontvang daarom sistentasie. 
Sustentasie, in die geval van dalende getalle, oor 'n lang tydperk, spreek egter meer die simptoom van die probleem aan as wat dit die oorsaak aanspreek.

2.2. Missionêr gerigte lidmate, kerkrade, gemeentes en kerkverband
GKSA gemeentes moet met groter effektiwiteit die groot opdrag van die Here in Matteus 28:19-20 uitvoer, deur gevolg te gee aan Christus se tweeledige beklemtoning "maak dissipels van al die nasies" en "leer hulle om alles te onderhou wat Ek julle beveel het." Ons troos is dat terwyl ons dit met groot ywer uitvoer, dit nie afhang van menslike vindingrykheid, kreatiwiteit of vermoë wat die sukses van hierdie opdrag verseker nie, maar wel Christus se belofte: "Ek is met julle al die dae tot die voleinding van die wêreld" (Mt 28: 19-20).
Ons as kerk van die Here verheerlik Hom deur die uitdra van die evangelie, die maak van dissipels en die koestering van hulle tot geestelike volwassenheid, waar hulle as deel van die liggaam van Christus hulle gawes optimum kan gebruik.
Dit is die wil van God dat elke gelowige behoorlike begeleiding sal ontvang. Hierdie werk verg baie tyd, gawes en getrouheid. Geestelike volwassenheid word gesien in die vrugbaarheid in die lewe en werk van gelowiges as deel van die kerk en daar buite. Effektiewe en verantwoordelike koestering en begeleiding sal die bedieningswerk van 'n gemeente laat groei. 
Kerke moet fokus op die ontwikkeling van leiers, sodat hulle op hulle beurt ander kan begelei. Effektiewe toerusting van God se mense eise getroue, effektiewe en bekwame bediening van die Woord deur goed toegeruste bekwame herders en leraars.
Kerke moet aangemoedig word om die invloed van kerk-kultuur en –etos op sy taak deur te dink. Kerk-etos is nie iets wat net gebeur nie. Dit is 'n samevloeiing van die houdings, waardes en gedrag van lidmate en leiers. 'n Kerk-etos kan nie geskep of gewysig word bloot deur woorde en sinode-besluite nie. Etos is wat ons eintlik doen as kerk, is die ware toedrag van sake – hoe die lidmate en gemeentes werklik lewe en hul geloof tot uitdrukking bring.
Daar moet dus gefokus word op die doelbewuste skepping, ontwikkeling en koestering van 'n kerklike omgewing waar dissipels groei en vermeerder, waar gemeentes tekens van `n gesonde en kragtige Bybelse lewe vertoon, en waar hierdie kerke besig is om kerke te plant wat op hul beurt nog meer kerke gaan plant. Dit is hoe gemeentes behoort te funksioneer waar God aan die werk is.
Ons roeping is om eg te wees in ons geloofsvertroue dat die Here ons sal seën as ons hierdie taak wat Hy aan Sy kerk gee uitvoer. Dit is ook 'n seën om hierin as gemeentes te kan saamwerk. Saam kan ons mekaar aanmoedig en dankbaar op verskeie maniere die vrug op die werk ervaar. Ons bid dan ook vir goeie vrugte. Swak vrugte of geen vrugte is nie 'n opsie nie.
Dit bring vir ons nog 'n uitdaging, naamlik om kreatief en innoverend te wees. Groei en gepaardgaande verandering is nie iets opsioneel in die lewe van 'n gelowige of in enige gemeente nie. Nuwe benaderings om die ou waarhede in ooreenstemming met wat God in Sy Woord sê, in die lewe van mense en kerke in te dra, behoort op 'n verantwoordelike manier daargestel te word. Die GKSA moet bekend wees as 'n kerk wat 'n katalisator is vir Bybelse verandering. So kan by groei en volwassewording uitgekom word. Dit is 'n integrale aspek van kerkwees om te streef na die volwassenheid waartoe die Here ons roep. Dit moet goed beplan word en doelgerig, standhoudend, gefokus en dwarsdeur die kerkverband uitgevoer word. Dit is belangrik dat mense tot verandering geroep word, en nie net veranderinge aangebring word nie. Dit is ook belangrik dat alle vlakke van ons kerkregering sal inpas by hierdie bedieningsfokus.

3. Bevinding
Die GKSA het die grootste "skat" en waarheid om te verkondig, met baie goeie opgeleide predikante. Die bedienigsfokus van predikante, kerkrade en gemeentes moet so verander dat hierdie "skat" verpak kan word op 'n wyse wat mense aanspreek.
Indien die GKSA Christus se beeld uitdra soos Hy dit in sy Woord aan ons leer en so die nood van die wêreld aanspreek, vertrou ons dat die kerk van die Here weer sal groei. Daarom is dit uiters belangrik dat 'n omdraai strategie daargestel word. Ons word deur omstandighede verplig om ons plig uit te voer, om alles in ons vermoë te doen om positiewe groei te bewerkstellig, gegrond op die suiwer verkondiging van die Woord van God, asook die egte uitlewing daarvan.

4. Aanbeveling
4.1. Dat 'n omkeerstrategie in die GKSA uitgewerk, beplan en gevolg word om die dalende tendens in lidmaatgetalle in die GKSA en ander kerke in Suidelike Afrika om te draai, sodat die kerk van ons Here in Suidelike Afrika kan groei en Sy koninkryk so uitgebou kan word.
4.2. In antwoord op Christus se opdrag tot die uitdra van die evangelie, en op dit wat Hy Sy kerk geroep het om te doen en te wees, word elke gemeente en meerdere vergadering van die GKSA opgeroep om afsonderlik en gesamentlik te beplan om kerke te wees wat God verheerlik deur mense te begelei tot geloofsvolwassenheid, sodat gelowiges saam verantwoordelikheid kan neem om mense en gemeenskappe onder die gesag van Christus te bring.
4.3. Dat in afhanklikheid van God in elke gemeente en kerklike vergadering van die Here gesmeek word dat ons as gelowiges onder leiding van Sy Gees, sal soek om ons Verlosser te behaag in alles wat ons doen, 'n godvrugte lewe sal leef, en gevul sal wees met 'n biddende en opofferende deernis vir diegene in die hele wêreld wat verlore is.
4.4. Dat elke plaaslike kerke opgeroep word om getallegewys uit te brei, hul lidmate toe te rus en te versorg, en die moeder-kerke te word van soveel as moontlik geloofsgroepe en gemeentes, asook om deur inisiatiewe en samewerking in te dring met die evangelie in strukture van die samelewing wat buite die bereik van die plaaslike kerk is.
4.5. Dat die GKSA haar ten doel stel om die aantal goed opgeleide persone (georden, nie-georden, voltyds, deeltyds, vrywillig) te vermenigvuldig, wat die evangelie kan uitdra op `n liefdevolle, toegewyde wyse op elke moontlike lewensterrein.
4.6. Dat die lewenswyse van die GKSA (insluitende ons kerk etos, gewoontes, kerkorde, die gebruik van hulpbronne, kerklike deputaatskappe, ondersteuningspersoneel ens.) voortdurend hervorm word, om aan die opdrag van ons Here aan ons as die kerk te kan voldoen.
4.7. Studiedeputate moet aangewys word om studie te doen
4.7.1. Van gemeentes wat groei en van gemeentes wat krimp, en om in te gaan wat sulke gemeentes in gemeen het.
4.7.2. Van omkeer strategieë wat in ander kerke oor die wêreld uitgevoer is, en die resultaat daarvan.
4.7.3. Van hoe lidmate kerkwees en hulle roeping daarin ervaar.
4.7.4. Van materiaal wat beskikbaar is vir die opleiding van lidmate, asook die ontwikkeling van nuwe materiaal.
4.7.5. Van die suiwerheid en toepaslikheid van die leer wat op elke vlak verkondig word, asook hoe dit verder uitgebou kan word.

__._,_.___

 |

�	Sola scriptura ("deur die Skrif alleen"), Sola fide ("deur geloof alleen"), Sola gratia ("deur genade alleen"), Solus Christus ("deur Christus alleen") en Soli Deo gloria ("eer aan God alleen")





�	So 'n  beskrywingspunt is deur die Streeksinode Vrystaat en Kwazulu-Natal aan die Sinode voorgelê en word as  'n Bylaag aan die einde van hierdie Sinodeflits aangebied.





�	'n Padrão was 'n granietsuil met die landswapen van Portugal en 'n afbeelding van die kruis van Christus bo-aan.





�	In 'n storm het hy vér suid verbygevaar en uiteindelik by Mosselbaai aan wal gegaan.





�	Byvoorbeeld: Boëseken, AJ: Onder Suider-Sterre. Tafelberg, 1981.





�	Molsbergen, EC. Godée: Jan van Riebeeck en sy tyd. 1968. Soos aangehaal deur Venter, EA.  Ons Geskiedenisalbum, 1983.





